
Mini Schwiegermuater isch no fit im Schritt
doch im Usgang haisst halt maischtens nur "igitt“
ziemlich brünschtig tuat sie jetz scho umaliera
dia nögscht Silvesternacht gäng sie nach Köln go fiir

Bim Untersuach han i am Arzt - er häts nid tschäggt
an VW Chip in sina PC ina ghäckt
z'Colesterin und Bluatwert händ grad avo sinka
Sie, jetz dörf i wieder Biar und Schnäpsli trink

Korruption – Wirtschaftskrisa und kai Geld
Kriag und IS Terror uf dr ganza Welt
als obs nid langa wür mim Elend- s'isch a Fluach
jetz traktiart üs no dr Gimma mitma Buach

Dr Boss vo VW will go bichta s'isch so wiet
er frogt dr Prieschter- händ Sie a Wucha Zyt
nai de Monat gohts miar nümm sie müand verstoh
denn sit geschter Obig isch dr Blatter do

D’EU loht da Bundesclönli d’Hosa aba
Schwupdibup und z‘Bankakheimnis goht go bada
In Sacha Gheimnis schlömmer bald dia letschti Schlacht
Sie wüssen nonid wia ma Appazeller macht

Sit kurzem tauch i und as gfallt mer immer meh
Am allerliebschta mach i das im Zürisee
Döt tauchi ab in wunderbari neui Welta
Ma gseht döt Zürcher wo nid schnorren - das isch selta

Nach dem Bruscht-OP und Botox-Lippa Saich
opariert ma scho im Vaginalberaich
au as Arschloch kasch verschönara - das goht
zum Biespiel wenn dr Blocher sich frisiara loht

Schinbar wird Promillegrenza korrigiart
2.0 für Männer werdi toleriert
Genau bi dem Wert und das sägen miar ganz schüchtern
Fahren Männer no so guat wie Frau nüchtern

D Wahl vor Frau Martullo isch für viel a Schand
Doch hät sie Vortail – dia  liggen uf dr Hand
au wenns im Nationalrot uf dr Party pricklat
Sie wird sicher in kai Sexskandal verwicklat

An Informant verzellt dr Sitta im Vertraua
im Vulkano schaffen illegali Fraua
do sait a junga Polizischt s'isch nid zum Lacha
i werd hüt obig döta gona Stichprob macha

D'Läda jammaran wia blöd im City West
zwenig Umsatz - as fählen aifach Gäscht
Numa dank da Asylanta bitte sehr
sind d'Regal döt dinna trotzdem öppa läär

A Golfarin verzellt am Gschpänli ganz entzetzt
i han mi zwüscham erscht' und zwaita Loch verletzt
do entgegnet z Gschpänli Gott s'isch a Disaschter
und döt hebt vermuatlich nid amol as Pflaschter

Sit mini Frau Zalando kennt isch's recht konfus
vor luuter Schachtla khum i fasch nümm i mis Huus
d' Entsorgigslüt sind kho und jetz häts no genau
ai letschti  Schachtla in dem Huus - s'isch mini Frau

Du merksch das älter wirsch wenn z'Herz nümm so schnell klopft 
Und dr Hahna nach am brünzla wieter tropft
Und wenn a jungi Frau verbilauft dräsch di um
pfiffsch zwor hina no – doch waisch gar nümm warum

Krankakassaprämia sind exhorbitant
drum wird bi Pensioniarta gschpart das isch bekannt
zum Biespiel khönns Prostata nümm loh opariara
sie händ jo eh dr ganz Tag Zyt zum uriniara

Dia Bäum sind krank, sait dr Tom, dia müand jetz weg
Doch miar glauban s’hät a ganz an andra Zweck
Ma will doch nur dr Turm vo Vals döt hära hola
Denn dr Mühlbach khört jo nit dr Coca Cola

Wenn an Syrer mit miar red verstohn is nid
bi aim vo Disentis bin i genau so wiet
Doch de vo Syria do khum i ins Schwärma
hätti z Züg drzua zum üsi Sproch no lerna

